Ils papagagls

Il papagagls fuorman ina famiglia d’utschals, ch’ei colurada a moda fetg gaglia, da varga 340 specias. Certs papagagls han in num special sco per exempel ils aras, ils cacadus, ils loris etc.
La grondezia dils papagagls variescha fetg. Il pli pign mesira 8,4 cm ed il pli grond viva ell’America dil sid e mesira 1 m. Ina gronda part da quella lunghezia ei denton duida a sia cua liunga.
Las plemas dils papagagls ein pil pli verdas. Ei dat denton ina massa excepziuns.

Entginas specias americanas ein cunzun blauas ni melnas e magari han ellas in tec tgietschen. Ils papagagls ils pli gagls ein ils loris ch’ein oravontut cotschens e verds.

In lori da vestas blauas, quella specia viva en gruppas e senutrescha dil nectar da flurs d’eucaliptus.

Loris anflan ins dall’Indonesia tochen ell’Australia.
Ils becs dils papagagls ein sturschi sco in petg. La part sura di bec ei movibla viers la cavazza. 

L’emprema e la quarta grefla dallas combas cuortas mira anavos. Ils papagagls san buca ir a pei aschi bein, persuenter san els reiver fetg bein. Biaras gadas fan els era diever dil bec per reiver. Lu tschappan els in rom cul bec e setilan siado.

La lieunga dils papagagls ei grossa e musculusa. Aschia san els magliar bein ils sems ch’ein ultra dils fretgs lur nutriment principal. La vusch dils papagagls ei fetg rauca.
La gronda part dils papagagls dat ei egl uaul tropic. La pli gronda varietad da specias anflan ins ell’America dil sid, ell’Australia ed a Neuguinea. Ell’Africa ed ell’Asia dat ei perencunter mo paucas sorts.
Ils papagagls habiteschan pil pli en ruosnas da roma ellas plontas, en cuvels da greppa ni en zulers sutterrans.
Fetg enconuschents ein ils papagagls, perquei ch’els san imitar vuschs. Scienziai americans han observau co ina sort da papagagls dall’America centrala sa imitar differents tuns per entrar en contact cun auters animals.
Il papagagl grisch ei schizun habels d’imitar la vusch d’in carstgaun. Experiments han mussau ch’animals da quella sort san esser tuttina intelligents sco delfins ni primats.
Papagagls san vegnir fetg vegls, cunzun sch’ins tegn els en casets. In papagagl grisch sa lu p.ex. viver tochen 50 onns ed in cacadu schizun tochen 120 onns.
Bia specias da papagagls ein periclitadas. Quei perquei che lur habitadis vegnan destrui ni perquei ch’els vegnan purtai ell’Europa ed ell’America dil nord en curtins zoologics. Tenor il WWF schazegian ins che ca. 1 milliun papagagls vegnien exportai mintg’onn. Biars utschals survivan gnanc il viadi. Duront pigliar els, il transport e la curontina mieran ca. 3 utschals da 4. Quels che survivan vegnan pil pli teni en casets ch’ein bia memia pigns.

Igl ara tgietschen. El viva en gruppas egl uaul tropic dall’America centrala e dall’America dil sid.

Siu bec drova el sco „tiarza comba“ per reiver. Dus tiarzs da sia lunghezia fuorma la cua.
